
1. Կարգավորման ենթակա ոլորտի կամ խնդրի սահմանումը. 
Նախագիծը մշակվել է ի կատարումն Հայաստանի Հանրապետության վարչապետի 2021 թվականի հունվարի 19-ի N 603-Ա որոշմամբ հաստատված՝ «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» օրենքում լրացումներ և փոփոխություններ կատարելու մասին» ՀՕ-40-Ն, «Հյուպատոսական ծառայության մասին» օրենքում փոփոխություններ և լրացումներ կատարելու մասին» ՀՕ-42-Ն, «Հանրային ծառայության մասին» օրենքում փոփոխություններ և լրացումներ կատարելու մասին» ՀՕ-51-Ն և «Քաղաքացիական կացության ակտերի գրանցման մասին» ՀՕ-66-Ն օրենքների կիրարկումն ապահովող միջոցառումների ցանկի 1-ին կետի։ 
2021 թվականի հունվարի 19-ին ընդունվել է «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» օրենքում (այսուհետ՝ Օրենք) լրացումներ և փոփոխություններ կատարելու մասին» ՀՕ-40-Ն օրենքը, որով փոփոխություն է կատարվել Օրենքի 10-րդ հոդվածի 2-րդ մասում։ Նշված մասի 1-ին նախադասության համաձայն «Հայաստանի Հանրապետության կառավարության որոշմամբ սահմանվում են պետական գրանցման կամ պետական հաշվառման գործընթացն օրենքով սահմանված ժամկետներից արագ իրականացնելու համար, ինչպես նաև անձանց իրավունքների իրականացման համար ոչ պարտադիր գործառույթների՝ որպես լրացուցիչ ծառայությունների տեսակների ամբողջական ցանկը, այդ ծառայությունների իրականացման կարգը և վճարի չափը:»։ Հարցին առընչվող՝ Հայաստանի Հանրապետության կառավարության 2011 թվականի հունիսի 2-ի «Իրավաբանական անձանց պետական գրանցման, քաղաքացիական կացության ակտերի գրանցման և ապոստիլ դնելու, շարժական գույքի նկատմամբ ապահովված իրավունքների գրանցման հետ կապված լրացուցիչ վճարովի ծառայությունների ցանկը և վճարների չափերը հաստատելու, Հայաստանի Հանրապետության արդարադատության նախարարությանն արտաբյուջետային հաշիվ բացելու թույլտվություն տալու մասին» N 860-Ն որոշմամբ (այսուհետ՝ նաև Որոշում) սահմանվել են միայն լրացուցիչ ծառայությունների տեսակների ցանկը և վճարի չափը։
Նախագծով սահմանվել է մատուցվող լրացուցիչ ծառայությունների տեսակների ամբողջական ցանկը, այդ ծառայությունների իրականացման կարգը և վճարի չափը։
	2. Առկա իրավիճակը.
Հիմք ընդունելով վերոնշյալը՝ մշակվել է «Իրավաբանական անձանց պետական գրանցման հետ կապված լրացուցիչ վճարովի ծառայությունների ամբողջական ցանկը, այդ ծառայությունների իրականացման կարգը և վճարների չափերը հաստատելու և Հայաստանի Հանրապետության կառավարության 2011 թվականի հունիսի 2-ի N 860-Ն որոշման մեջ փոփոխություններ կատարելու մասին» Կառավարության որոշման նախագիծ, որով սահմանվել է լրացուցիչ ծառայությունների տեսակների ամբողջական ցանկը, այդ ծառայությունների իրականացման կարգը և վճարի չափը:
Ցանկում ներառված չէ «էլեկտրոնային թվային ստորագրությունների տրամադրմանը աջակցություն» տեսակը, քանի որ նման ծառայություն չի մատուցվում (Այն իրականացվել է մինչև «Նույնականացման քարտերի մասին» Հայաստանի Հանրապետության 2011 թվականի նոյեմբերի 30-ի ՀՕ-286-Ն օրենքի համաձայն նույնականացման քարտի տեխնիկական մասում էլեկտրոնային թվային ստորագրության համար հավաստագրի ներառումը)։ 
Նախագծում չեն ներառվել Որոշման N 1 հավելվածի 5-րդ և 6-րդ  կետերով սահմանված տեսակները (կանոնադրության՝ սահմանված քանակից ավել օրինակների տրամադրում) քանի որ «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» օրենքում (այսուհետ՝ Օրենք) լրացումներ և փոփոխություններ կատարելու մասին» ՀՕ-40-Ն օրենքով վերացել է մեկ օրինակից ավել ներկայացնելու անհրաժեշտությունը, ընդ որում հայտատուին կանոնադրության և այլ փաստաթղթերի օրինակներ չեն տրվում։ Նույն օրենքով կատարված փոփոխության արդյունքում հատակեցվել են ինքնաշխատ եղանակով փոփոխվող տվյալները։ Օրենքով գործադիր մարմնի ղեկավարի մասին տեղեկությունները փոխվում են ինքնաշխատ եղանակով։ Այդ պատճառով նախագծով այդ գործառույթի արագ իրականացման համար վճար սահմանված չէ ։
Փաստաթղերի կազմման նույնանման գործառույթների համար նույն ժամկետները սահմանելու նպատակով փոխվել են Որոշման N 1 հավելվածի 39-րդ կետի 1-5-ին կետերով (վերակազմակերպումների պետական գրանցման համար անհրաժեշտ փաստաթղթերի կազմում) սահմանված ծառայությունների մատուցման ժամկետները։
Օրենքով սահմանված ժամկետից արագ կուսակցությունների և կրոնական կազմակերպությունների պետական գրանցման կամ պետական գրանցման մերժման (դիմումի վերադարձի) համար բարձր վճար (այլ հասարակական միավորումների համար սահմանված վճարի չափից) սահմանելը պայմանավորված է աշխատանքների բարդությամբ և, որպես հետևանք, թիմային ու արտաժամյա աշխատանքի կազմակերպման անհրաժեշտությամբ։ Նույն հիմնավորմամբ են ավելացել նաև այլ ծառայությունների (մասնավորապես համատիրության պետական գրանցման  համար անհրաժեշտ փաստաթղթերի կազմում) կատարման համար վճարների չափերը։
Միաժամանակ, նախագծով ուժը կորցրած են ճանաչվում Հայաստանի Հանրապետության կառավարության 2011 թվականի հունիսի 2-ի «Իրավաբանական անձանց պետական գրանցման, քաղաքացիական կացության ակտերի գրանցման և ապոստիլ դնելու, շարժական գույքի նկատմամբ ապահովված իրավունքների գրանցման հետ կապված լրացուցիչ վճարովի ծառայությունների ցանկը և վճարների չափերը հաստատելու մասին» թիվ 860-Ն որոշման և դրանով հաստատված հավելվածի՝ իրավաբանական անձանց պետական գրանցմանն առընչվող մասերը։
3.Կարգավորման նպատակները, ակնկալվող արդյունքը. 
Նախագծի ընդունմամբ կապահովվի Օրենքով սահմանված դրույթների  համապատասխան պահանջի կատարումը:
4. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
ՀՀ կառավարության որոշման  նախագիծը բխում է Կառավարության 2021-2026թթ. Ծրագրից  և համահունչ է նշված ծրագրի 6.2-րդ (պետության կողմից հանրությանը մատուցվող ծառայություններ) կետի և 2-րդ (տնտեսություն) մասի «գործարար և ներդրումային միջավայրի բարելավում» կետի դրույթներին՝ սահմանվել է լրացուցիչ ծառայությունների տեսակների ամբողջական ցանկը, այդ ծառայությունների իրականացման կարգը և վճարի չափը ։
5. Իրավական ակտի նախագիծը մշակող պատասխանատու մարմինը, ինչպես նաև, անհրաժեշտության դեպքում, նախաձեռնողի, հեղինակների և մշակմանը մասնակցող անձանց մասին տեղեկություններ.
Նախագիծը մշակվել է Արդարադատության նախարարության կողմից:
6. Նախագծերի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին.
Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության պետական բյուջեի էական ավելացումներ կամ նվազեցումներ չեն նախատեսվում:



